
T. Çaryýewa

METROLOGIÝA, 
STANDARTlaşdyrmak WE 

SERTIFIKAtlaşdyrmak
Ýokary okuw mekdepleri üçin okuw kitaby

Türkmenistanyň Bilim ministrligi
tarapyndan hödürlenildi

Türkmen döwlet neşirýat gullugy
Aşgabat – 2012



UOK 378.006+389
      Ç 21

	 Çaryýewa T.
Ç 21		    Metrologiýa, standartlaşdyrmak we sertifikatlaşdyrmak. 

Ýokary okuw mekdepleri üçin okuw kitaby. – A.: 2012.

Okuw kitaby tehniki we ykdysady ýokary we ýörite orta okuw mek­
depleriniň mugallymlary we talyplary hem-de hili üpjün etmek meseleleri 
bilen meşgullanýan edaralardyr kärhanalaryň ýolbaşçylary we hünärmenleri 
üçin niýetlenildi.

Bu okuw kitabyndaTürkmenistanyň milli standartlaşdyryş ulgamynyň 
ugurlary, ýokary hilli önümleri öndürmegiň, metrologiki üpjünçiligiň, 
laýyklygy tassyklamagyň (sertifikatlaşdyrmagyň) ugurlary boýunça işleriň 
guramaçylyk we ylmy-usulyýet esaslary baradaky esasy düzgünlere we ka­
dalara seredildi.

TDKP № 182, 2012	 KBK 30.10. ýa 73

© Çaryýewa T., 2012 ý



TÜRKMENISTANYŇ  PREZIDENTI
GURBANGULY  BERDIMUHAMEDOW



4



TÜRKMENISTANYŇ  DÖWLET  TUGRASY

TÜRKMENISTANYŇ  DÖWLET  BAÝDAGY



TÜRKMENISTANYŇ
DÖWLET SENASY

Janym gurban saňa, erkana ýurdum,
Mert pederleň ruhy bardyr köňülde.
Bitarap, garaşsyz topragyň nurdur,
Baýdagyň belentdir dünýäň öňünde.

Gaýtalama:
Halkyň guran Baky beýik binasy,
Berkarar döwletim, jigerim-janym.
Başlaryň täji sen, diller senasy,
Dünýä dursun, sen dur, Türkmenistanym!

Gardaşdyr tireler, amandyr iller,
Owal-ahyr birdir biziň ganymyz.
Harasatlar almaz, syndyrmaz siller,
Nesiller döş gerip gorar şanymyz.

Gaýtalama:
Halkyň guran Baky beýik binasy,
Berkarar döwletim, jigerim-janym.
Başlaryň täji sen, diller senasy,
Dünýä dursun, sen dur, Türkmenistanym!

Giriş

«Türkmenistanyň durmuş-ykdysady ösüşiniň döwlet 
kadalaşdyrylyşy» okuw gollanmasynda hormatly Prezidentimiz 
Gurbanguly Berdimuhamedow: «Türkmenistanyň ykdysadyýetini 
düýpli döwrebaplaşdyrmak boýunça öňe sürülýan strategiki meýil­
namalar ýurdumyzyň dolulygyna ylma daýanyp, dünýa bazarynda 
bäsdeşlige ýokary derejede ukyply önümleri çykarýan önümçilikleri 
düýpli ösdürmegi göz öňünde tutýar. Şu şertlerde ylmyň ösdürilme­
gine we ýetişdirilýän hünärmenleriň taýýarlygynyň hiline ýokary ta­
lap bildirilýär. Bu wezipäni has doly berjaý etmek üçin bilimi, ylmy 
we önümçiligi bir sapaga düzýän, olaryň işini düýpli utgaşdyrýan 
ulgamyň döredilmegi maksada laýyk bolar. Diňe şeýdilen ýagdaýda 
arzylanylýan innowasion öňegidişliklere eltmek başardar» diýip bel­
leýär.

Ägirt uly tebigy baýlyklara we güýçli depginler bilen ösýän kuw­
watly önümçilik – ykdysady mümkinçiliklere eýe bolan Türkmenistan 
bilen dünýä ýurtlarynyň peýdaly hyzmatdaşlygy giňeltmäge gyzyk­
lanmasy günsaýyn artýar. Halkymyzyň durmuş taýdan goraglylygy 
we ýaşaýyş şertleriniň ýokary derejesi üpjün edilýän ulgamlarynda 
ýurdumyzyň gazanan üstünlikleri, söwda-ykdysady gatnaşyklarynyň 
netijeli ösüşi halkara hyzmatdaşlygynyň işjeňleşmeginde öz beýa­
nyny tapýar.

Häzirki döwürde ýaşaýşyň, önümiň, hyzmatyň hem-de edilýän 
işleriň hilini we onuň kategoriýalaryny öwrenmek we kesgitlemek 
meseleleri aýratyn ähmiýete eýe. Dünýäniň ykdysady taýdan ösen 
ýurtlarynda ilatyň ýaşaýşynyň hiliniň filosofiýasy döwlet syýasatynda 
has öňe saýlanýar. Şol sanda biziň ýurdumyzda hem ýaşaýyş-durmuş 
şertleriniň hiliniň mundan beýläk-de ýokarlanmagyny üpjün edýän 

ykdysady we sosial maksatnamalaryň amala aşyrylmagy üçin uly 
işler alnyp barylýar.

Türkmenistanyň «Standartizasiýa we metrologiýa», «Alyjy­
laryň hukugyny goramak», «Önümleriň we hyzmatlaryň sertifi­
kasiýasy» hakyndaky kanunlary metrologiýa, standartlaşdyryş we 
sertifikatlaşdyryş ýaly ykdysadyýetiň iň wajyp ugurlary boýunça hä­
zirki zaman innowasiýalary ornaşdyrmagyň esasyny döredýär.

Metrologiýanyň üç sany esasy: «Nazary metrologiýa», «Amaly 
metrologiýa», «Kanuny metrologiýa» bölümleri bar. Metrologiýa 
kesgitlenen takyklyk bilen obýektiň häsiýetlerini ölçemek üçin niýet­
lenýär. Metrologiýada obýekt bolup maddy önümçilik, dolandyrmak 
we hyzmat etmek, ylym, medeniýet ýaly adamyň durmuş-ýaşaýyş we 
iş şertleriniň dürli ugurlaryny öz içine alýan predmetler, hadysalar we 
prosesler hyzmat edýär.

Metrologiýa usullary harytlary we hyzmatlary bahalamak we 
gözegçilik etmek üçin ulanylýar. Hil barada maglumat almak her bir 
kärhananyň üstünlikli işlemegini kesgitleýän faktory bolup, bäsleşige 
ukyply önümleri öndürmegiň zerur şerti bolup durýar.

Şol bir wagtda dünýä bazarynda dürli görnüşli önümleriň gel­
megi, maddalaryň we materiallaryň nomenklaturasynyň giňelmegi, 
täze tehnologiýalaryň döredilmegi bir topar meseleleriň ýüze çyk­
magyna getirýär. Olardan gaýtalanýan köpdürli özüni ödemeýän 
meseleleriň we olaryň amatly utgaşdyrylmagynyň meseleleri iň 
esasylary bolup durýar. Standartlaşdyrmak («standard» iňlis dilinden 
– kada, ölçeg, nusga) diýlip atlandyrylýan ylym bu meseleleri çöz­
mek bilen meşgullanýar. Bu ylmyň çäklerinde halk hojalygynyň ähli 
pudaklarynda işleri tertipleşdirmäge mümkinçilik berýän optimal ka­
dalary, düzgünleri, talaplary işlenip düzülýär we kesgitlenen tertipde 
ornaşdyrylýar.

Obýektleriň tehniki reglamentleriň, standartlaryň talaplaryna 
ýa-da şertnamalaryň şertlerine laýyklygyny resmi taýdan tassyklamak 
prosedurasyna sertifikatlaşdyrmak («sertifico» (latyn) – tassyklaýaryn, 
kepillendirýärin ýa-da «sertum» – gowy, dogry we «facere» – edilen, 
ýasalan, taýýarlanan diýen sözlerinden gelip çykýar) diýilýär. Serti­
fikatlandyrmak önümiň hiline we howpsuzlygyna edilýän obýektiw 



gözegçilik usuly bolup hyzmat edýär. Bu harytlaryň bäsleşige ukyply­
lygyny ýokarlandyrmaga, haryt alyş-çalşygynyň (önümiň eksportynyň 
we importynyň) ösmegine, bazar ykdysadyýetiniň mehanizmleriniň 
sazlaşdyrylmagyna, adamlaryň saglygy we ömri üçin howpsuz önüm­
leri öndürmäge mümkinçilik berýär.

«Metrologiýa, standartlaşdyrmak we sertifikatlaşdyrmak» okuw 
kitabynda metrologiýanyň we standartlaşdyrmagyň nazary, ylmy‑usu­
lyýet we guramaçylyk esaslary hem-de önümiň sertifikatlaşdyrylyşyna 
bolan häzirki zaman çemeleşmeleri beýan edilýär. Olar metrologiýa, 
standartlaşdyrmak we sertifikatlaşdyrmak boýunça häzirki döwürde 
hereket edýän kadalaşdyryjy resminamalara esaslanýar.

I. METROLOGIÝA

1.1. Metrologiýa barada düşünje

Metrologiýa grekçe «metreo» – ölçeýärin we «logos» – ylym 
diýen sözlerden emele gelen ölçegler we ölçeg işleri baradaky ylym­
dyr. Durmuşda ölçeg işleriniň möhümdigini aýdyp oturmagyň hajaty 
ýok. Sebäbi adamzat siwilizasiýasynyň ösüşiniň şu günki ýagdaýynda 
ölçeg serişdeleriniň bellibir derejede ulanylmaýan ugruny asla tap­
mak mümkin däl. Ölçeg işleri tehnikada, tehnologiýada, gurluşyk 
senagatynda, ulagda, aragatnaşykda, oba hojalygynda, medisinada, 
ylymda, senagatda, sportda we beýleki ýerlerde ulanylýar. Jemläp 
aýdanymyzda, adamzadyň maddy we ruhy durmuşynyň progresiniň 
häzirki derejesi, esasan, ölçeg işlerine bagly.

Häzirki döwrüň düşünjelerine görä metrologiýa – bu ölçegler, 
olaryň bitewüligi, ölçeg usullary we serişdeleri bilen üpjün edilişi 
hem-de obýektleriň hasiýetleriniň bellenen takyklygyna ýetmekligiň 
usullary baradaky ylymdyr.


